
Монгол Улсын Их Хурлын 2020 оны хаврын ээлжит чуулганы 
Байгаль орчин, хүнс, хөдөө аж ахуйн байнгын хорооны 

4 дүгээр сарын 15-ны өдөр /Лхагва гараг/-ийн хуралдааны

товч тэмдэглэл

Байгаль орчин, хүнс, хөдөө аж ахуйн байнгын хорооны дарга Х.Болорчулуун ирц, хэлэлцэх асуудлын дарааллыг танилцуулж, хуралдааныг даргалав.
Хуралдаанд ирвэл зохих 19 гишүүнээс 11 гишүүн ирж, 57.9 хувийн ирцтэйгээр хуралдаан 14 цаг 25 минутад Төрийн ордны “Их эзэн Чингис хаан” танхимд эхлэв.
Тасалсан: Л.Мөнхбаатар, Я.Содбаатар, Ч.Улаан, Д.Эрдэнэбат.
Нэг.Ажлын хэсгийг шинэчлэн байгуулах /Хүнсний тухай хуульд өөрчлөлт оруулах тухай хуулийн төсөл болон хамт өргөн мэдүүлсэн Хүнсний бүтээгдэхүүний аюулгүй байдлыг хангах тухай хуульд нэмэлт, өөрчлөлт оруулах тухай хуулийн төслийг хэлэлцүүлэгт бэлтгэх санал, дүгнэлтийн төсөл боловсруулах үүрэг бүхий/
Хуралдаанд Улсын Их Хурлын Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Н.Наранцогт, зөвлөх С.Эрдэнэчимэг нар байлцав.

Улсын Их Хурлын гишүүн Д.Тэрбишдагвын тавьсан асуултад Байнгын хорооны дарга Х.Болорчулуун хариулж, тайлбар хийв.
Байнгын хорооны дарга Х.Болорчулуун Хүнсний тухай хуульд өөрчлөлт оруулах тухай хуулийн төсөл болон хамт өргөн мэдүүлсэн Хүнсний бүтээгдэхүүний аюулгүй байдлыг хангах тухай хуульд нэмэлт, өөрчлөлт оруулах тухай хуулийн төслийг Улсын Их Хурлын чуулганы холбогдох шатны хэлэлцүүлэгт бэлтгэх санал, дүгнэлтийн төсөл боловсруулах үүрэг бүхий ажлын хэсгийн ахлагчаар Улсын Их Хурлын гишүүн А.Сүхбатыг томилох саналыг танилцуулав. 

Төсөлтэй холбогдуулан Улсын Их Хурлын гишүүн Ж.Энхбаяр, Д.Тэрбишдагва нар санал хэлэв.

Улсын Их Хурлын гишүүн Х.Болорчулуун,  Л.Элдэв-Очир, А.Сүхбат нар үг хэлэв.
Хуралдаан 14 минут үргэлжилж, 19 гишүүнээс 12 гишүүн ирж, 63.2 хувийн ирцтэйгээр 14 цаг 39 минутад өндөрлөв.
Тэмдэглэлтэй танилцсан:
БАЙГАЛЬ ОРЧИН, ХҮНС.
ХӨДӨӨ АЖ АХУЙН

БАЙНГЫН ХОРООНЫ ДАРГА



Х.БОЛОРЧУЛУУН

Тэмдэглэл хөтөлсөн:

ПРОТОКОЛЫН АЛБАНЫ

ШИНЖЭЭЧ






Б.БАТГЭРЭЛ
МОНГОЛ УЛСЫН ИХ ХУРЛЫН 2020 ОНЫ ХАВРЫН ЭЭЛЖИТ
ЧУУЛГАНЫ БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН

ХОРООНЫ 4 ДҮГЭЭР САРЫН 15-НЫ ӨДӨР /ЛХАГВА ГАРАГ/-ИЙН

ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Х.Болорчулуун: Хурлын ирц 57.9 хувьтай болсон тул энэ өдрийн Байнгын хорооны хурлыг нээснийг мэдэгдье.
Хэлэлцэх асуудал өнөөдөр хоёр асуудал байсан. Ноён уулын орчмын газрыг тусгай хамгаалалтад авах асуудал дараагийн 7 хоног руу шилжсэн байгаа. Тийм учраас өнөөдөр зөвхөн Хүнсний тухай хуульд өөрчлөлт оруулах тухай хуулийн төсөл болон хамт өргөн мэдүүлсэн Хүнсний бүтээгдэхүүний аюулгүй байдлыг хангах тухай хуульд нэмэлт, өөрчлөлт оруулах тухай хуулийн төслийг Улсын Их Хурлын чуулганы холбогдох шатны хэлэлцүүлэгт бэлтгэх санал, дүгнэлтийн төсөл боловсруулах үүрэг бүхий ажлын хэсгийг шинэчлэн байгуулна.
Хэлэлцэх асуудлын талаар саналтай гишүүн байна уу? Тэрбишдагва гишүүн асуулт асууя.

Д.Тэрбишдагва: Хүнсний тухай хуульд өөрчлөлт оруулах чинь юу билээ, органик бүтэцтэй өөрчлөлттэй юмны талаар билүү? Ер нь одоо энэ коронавирустай холбогдуулаад хүнсний аюулгүй байдал, хүнсний хангамж, хүнсний нийлүүлэлт гэсэн маягаар оруулах гэж байгаа билүү, шинээр юм орж ирж байгаа юм уу, эсхүл гаалийн татварыг чөлөөлнө гээд сая гишүүд өргөн барьсан. Энэнтэй холбоотой юу? Үгүй бол, нэлээн дээр үед ярьж байсан хуультай холбоотой хууль орж ирж байгаа билүү? Энэ чинь ямар хууль орж ирж байгаа билээ? Материал тараагдаагүй учраас. Энэ дээр нэг асуулт байна.
Х.Болорчулуун: Хүнсний тухай хууль болон Хүсний аюулгүй байдлын тухай хуульд нэмэлт, өөрчлөлт оруулах. Энэ бол генийн өөрчлөлттэй хүнсний асуудал байгаа юм. 
Өөр саналтай гишүүн байхгүй бол хэлэлцэх асуудалдаа оръё.

Хуулийн төслийн ажлын хэсгийн ахлагчаар Улсын Их Хурлын гишүүн А.Сүхбатыг ажиллуулах саналтай байна. Өөр саналтай гишүүн байна уу? Өөр саналтай гишүүн байхгүй байна. Ж.Энхбаяр гишүүний микрофоныг өгье.
Ж.Энхбаяр: Ажлын хэсэгт нэгийм хүсэлт байна. Одоо ингээд хаврын тариалалт явагдаж байна. Дэлхий нийтийг хамарсан энэ цар тахалтай холбоотойгоор улс орнуудад хүнсний хангамж, хүнсний доголдлууд үүсэж байгаа. Ялангуяа гол хөдөө аж ахуйн бүтээгдэхүүн экспортолдог хойд Америк, Европын улсуудад хаврын тариалалт үндсэндээ зохион байгуулалтын бөгөөд үйл ажиллагаа нь тасалдаж байгаа нь энэ жилийн эцэс гэхэд хүнсний асуудал дэлхийн хэмжээнд нэлээн хүндрэл учирна. Хүнсний бүтээгдэхүүнүүдийн үнэ өсөх ийм суурь нөхцөл байдал бүрэлдэж байна. Тэгэхээр та бүгд нэгэнт Хүнсний аюулгүй байдлын тухай хууль дээр ажиллах гэж байгаа ажлын хэсгийн хувьд хаврын тариалалтай холбоотойгоор Монгол Улсын газар тариалангийн бүс нутгаар ажилламаар байна.
Яг өнөөдрийн байдлаар Монгол Улсын хаврын тариалалтад шаардлагатай үрийн хэмжээ багаар бодоход 20 мянган тонноор дутна. Бид бүх нөөцөө шавхаад, Оросоос оруулж ирээд, тэгээд аж ахуйн нэгжүүд 10 мянга, яам 5 мянга оруулж ирж байгаа юм. Яамны 5 мянга ачигдаж байна. Аж ахуйн нэгжүүдийн 10 мянга бол бас асуудалтай болж байна. Орос Улс зарим ачилтаа хязгаарлаж эхэлсэн. Ингэхэд бид тариалалтын хэмжээ эрс багасахаар байна шүү. Энд онцгой анхаарах, энэ хүрээндээ бас газар дээр нь очиж танилцахыг ажлын хэсгээс, Байнгын хорооны дарга, гишүүдээс бас хүсэж байна.
Х.Болорчулуун: Элдэв-Очир гишүүн.

Л.Элдэв-Очир: Ажлын хэсэг байгуулагдаад, Сүхбат гишүүн маань ажлын хэсгийг ахлаад явах нь байна. Энэ хуулийн төслийг хэлэлцээд нэлээд багагүй хугацаа өнгөрчихсөн. Тэгээд маргаантай асуудал байгаад байдгийг манай Сүхбат гишүүн сайн мэдэж байгаа байх. Юу вэ гэхээр, энэ генийн өөрчлөлттэй бүтээгдэхүүний асуудал дээр хувь хэмжээг нь тогтоох асуудал, тэгээд олон улсын жишиг гэж нэг томоохон жишиг гараад ирсэн. Одоо энэ хүнсний хомсдолтой холбогдуулаад яах аргагүй генийн өөрчлөлттэй бүтээгдэхүүнийг дэлхий даяараа л хэрэглэдэг, хийдэг болоод байна л даа. Тэгэхээр дэд ажлын хэсгийн мэргэжлийн хүмүүсийнхээ үгийг их сайн сонсож, шийдвэр гаргахдаа бас шууд айхтар алх цохимооргүй байгаа юм. Тэр утгаараа энэ хуулийн төсөл бол нэлээд сунжраад удаашралтай яваад байгаа юм.
Дэд ажлын хэсэг дээрээ мэргэжлийн эрдэмтэд, судлаачдын санал, дүгнэлтийг нэгтгэж санал нэгтэйгээр энэ хуулийн төслийг батлахгүй бол богинохон хугацаанд хэрэгжих юм уу, эсхүл дараа нь дахиад богинохон хугацааны дараа өөрчлөгдөх ийм хууль болчих вий дээ гэж бас гол зүйл дээр санаа зовж байгаагаа хэлэх гэсэн юм. Баярлалаа.
Х.Болорчулуун: Тэрбишдагва гишүүн саналаа хэлье.

Д.Тэрбишдагва: Энэ хууль бас яригдаад нэлээд удаад байгаа юм. Сая Элдэв-Очир гишүүний хэлсэнтэй санал нэг байгаа. Энэ дээр бас мэргэжилтнүүдийн хувьд дотроо бас нэлээн зөрчилтэй, өнөөдөр дэлхий нийтийн хүнсний бүтээгдэхүүн дээр генийн өөрчлөлттэй бүтээгдэхүүн дээр бас янз, янзын судалгаанууд гараад байгаа юм. Тийм учраас Сүхбат гишүүн урьд өмнө нь яригдаж байсан зүйлийг нэлээн сайн мэдэж байгаа. Тийм учраас энэ генийн өөрчлөлттэй бүтээгдэхүүний энэ хуулийг олон жил яриад байгаа, нэг тийш нь шийдчихмээр байгаа юм л даа. Тэр зөв зүйтэй байх.
Энэ дээр мэргэжилтнүүд, бид чинь өмнө нь хэд хэдэн удаа орж мэргэжилтнүүдээс асуугаад мэргэжилтнүүд санал зөрөлдөөд л хоёр, гурван янзын материал үзүүлээд, зарим нь үнэхээр генийн өөрчлөлтэйгөөс гарсан. Эцсийн эцэст нь бий болж байгаа ургамал, амьтанд ямархуу өөрчлөлт орж байгаа талаар аймшигтай зураг хөрөг ч гарч байгаа. Монголд ч гэсэн ялангуяа энэ уул уурхайтай холбогдуулаад янз, янзын бодис хэрэглэснээс болоод манай зарим уул уурхай явуулж байгаа газруудаас янз, янзын амьтдаас бас гараад байна шүү. Тийм учраас энийг нэлээн сайн судалж энэ хуулийг гаргачихмаар байгаа юм.
Нөгөө талаасаа бол, одоо яахав, энэ генийн өөрчлөлттэй хуулийг хүнсний бүтээгдэхүүний аюулгүй байдал, Хүнсний тухай хуультай холбогдуулаад ганцхан энэ хууль орж ирэх биш, ер нь Байнгын хороогоороо нэг ярилцаж өнөөдрийн хүнсний хангамжийн байдал, дэлхий нийтийн хүнсний хангамжийн асуудал үнэхээр тэр үрийн асуудал ямархуу түвшиндээ байгаа юм бэ? Нөгөө, “үрээ идэхээр үнээгээ ид” гэдэг үг хүртэл байдаг. Тийм учраас өнөөдөр үрийн асуудлыг маш серъезны ярихгүй бол бид өнөөдөр 15 мянган тонн үр ярьж байгаа, дээрээс нь 160 мянган тонн улаанбуудай. 160 мянган улаанбуудай гэдэг маань бол, орж ирж байгаа улаанбуудай нь бол баталгаатай гурилаар хангахад чухал үүрэгтэй ч гэсэн бидний цаашдын зорилго бол гаднаас улаанбуудайгаар хангаад байх биш, өөрсдийгөө улаанбуудайгаар хангах ёстой юм. 
Энэ дээр үрний асуудал, усжуулалт, техник технологийн асуудал гээд их олон зүйлүүдийг ярьж байж энэ улаанбуудайгаар өөрсдийгөө хангахгүй бол манай газар тариалангаас гарч байгаа улаанбуудайны чинь тодорхой 240-өөд тонн байна уу, 260-аад мянган тонн гурилынхаа үйлдвэрт, бусад нь спирт, малын тэжээл гээд бас чанарын янз, янзын юм гарч байна гэдэг нь ингээд маргаантай асуудал байгаа юм. Тэгэхээр бид бол улаанбуудайгаар өөрийгөө бүгдийг нь хангах чиглэлээр одоо яг энэ хүнсний хангамжийн асуудал яригдаж байгаа үед энийг нэг эргэж яримаар байгаа юм.
Зөвхөн улаанбуудайгаар биш, одоо бид гибрит сортын үр буюу сайн сортын үрүүдийг оруулж ирж, тэр чинь гаалийн татвар их өндөртэй. Тэгээд ийм сортын үрүүдийг оруулж ирж байж төмс, хүнсний ногоогоор бас өөрийгөө хангах асуудал, цаашдаа малын тэжээлийн ургамлыг тарих үүднээс тэжээлийн ургамлын үр сортыг оруулж ирэх гээд ийм асуудлуудыг ер нь манай Байнгын хороогоор иж бүрнээр нь ярьж, хүнсний аюулгүй байдал, хангамжийн асуудал, ялангуяа энэ коронавирус гарсан, дэгдэж байгаа үед дэлхий нийтэд хүнсний асуудал яригдаж байгаа ийм үед Байнгын хороогоор нэг ярих юм биш үү? Би тийм санал болгож байна. Байнгын хорооны дарга энэ дээр нэг анхаарч үзээч ээ гэж хүсэж байна. Баярлалаа.
Х.Болорчулуун: Коронавирус гарсны улмаас дэлхийн улс орнууд хүнсний асуудал, хүнснийхээ чанар дээр маш их анхаарах болсон. Ялангуяа хүнсний дотоод нөөц боломж, бололцоогоо улам хадгалахын төлөө ажиллаж, зарим улс орнууд гадагшаа хүнсээ экспортлохгүй хүртэл болж байна, хөрш орон Оросоос авахуулаад. Тэр дотроо хүнс дотроо хүнсний чанарын асуудал маш их яригдаж байна. Эрүүл, экологийн цэвэр хүнс хэрэглэх нь Монгол орны хувьд хамгаас чухал. Генийн өөрчлөлттэй хүнсийг бол яг эцсийн батлагдсан дүн шинжилгээ янз бүр байдаг. Хоёр талдаа маргалддаг боловч энэ дээр сүүлийн жилүүдэд генийн өөрчлөлттэй хүнснийг дэлхий нийтээрээ эсэргүүцэх чиг хандлага, тэрний хор хөнөөлийг илүү их мэдэх, мэдрэх ийм боллоо.
Яагаад гэвэл генийн өөрчлөлттэй хүнс гэдэг бол байгаль сав ертөнцийн хуулийн эсрэг ургамал дээр амьтны ген суулгаснаараа хүний дархлааны системийг гэмтээхэд нөлөөлдөг, ялангуяа бүдүүн, нарийн гэдсэнд хүний дархлааны системийн 70 хувь нь байдаг гэж байгаа. Энэнд нөлөөлдөг. Ийм учраас эргээд хүний биед аюул учруулж байна, эрүүл, амьд явах нөхцөлд гэсэн ийм хандлага давамгайлж байгаа. Гэхдээ энэ ажлын хэсэг Сүхбат гишүүн сайн судалгаа, шинжилгээтэй, мэргэжлийн хүмүүсийг ажиллуулаад ингээд сайн ажиллаарай гэдгийг бас хэлэх байна.
Сүхбат гишүүн.
А.Сүхбат: Баярлалаа. Энэ ажлын хэсгээр ахлуулж ажиллахыг дэмжсэн гишүүддээ баярлалаа гэж хэлье. Бид бүхэн өнгөрсөн хугацаанд Малын эрүүл мэндийн тухай хууль, Генетик нөөцийн тухай хууль гээд ийм хоёр том багц хуулийг баталсан байгаа. Энэ хуулийн гар гараа дагасан хуулиудын нэг нь бол импортоор орж ирж байгаа хүнсний бүтээгдэхүүнд татварыг нэмж тавих иймэрхүү асуудал он удаан жиляригдсан юм байна лээ. Тэгээд өнөөдөр бас судалгаа, мэргэжлийн байгууллагуудын саналыг үндэслээд энэ хууль яригдаж байгаа гэж ойлгож болно. Монголчуудын хувьд бол байгаль сайхантай, ажиллах хүчин сайтай, уламжлалт арга барилаа олчихсон ийм ажил л даа. 

1997 онд Дэлхийн худалдааны байгууллагад Монгол Улс элсэж орсон байдаг юм. Тэгэхдээ би энэ элсэж орсныг зөв, буруу гэж хэлэхийг хүсэхгүй байна л даа. Гэхдээ бодлогогүй орчихсон. 0-20 хувийн татвар ноогдуулахаар ингэж заасан байдаг. Гэтэл ОХУ энэ байгууллагад элсэж ороогүй байдаг, Хятад Улс гэхэд 0-60 хувийн татвар гэж тавьсан байдаг. Тэгэхээр ийм интерваль байхгүй зөвхө 20 хувь гээд ингээд тавьчихаар чинь хятад төмс, хятад ногоо бол тэгээд л ямар нэгэн байдлаар монгол ногоочдыг ажилгүй болгох, бид нарын хийсэн хөдөлмөрийг үргүйдүүлэх ийм заналхийлэл бий болсон. 
Нэг жишээ аваад хэлэхэд Сэлэнгэ аймаг гэхэд л 6000 ногоочидтой байсан бол өнөөдөр 3000 байх жишээтэй. Үндэсний үйлдвэрлэгч том компаниуд өнөөдөр ногоо үйлдвэрлэхээс татгалзсан иймэрхүү мэдээллийг өгч байх жишээтэй. Тэгэхээр энэ урмыг нь хугалсан энэ ажиллагааг бид таслан зогсоох хэрэгтэй. Өнөөдөр ямар мах идэж байна вэ, ямар хүнсний ногоо идэж байна вэ гэдэг бол бараг хяналтгүй шахам болчихсон байдаг. Тэгэхээр энэ ажил дээр Монголынхоо нийт ногоочид, тариаланчид, мэргэжлийн байгууллагын энэ хамт олонтой хамтран ажиллаж, энэ том ажлын эхлэлийг тавих болно гэдгийг хэлэхийг хүсэж байна. Баярлалаа.
Х.Болорчулуун: Байгаль орчин, хүнс, хөдөө аж ахуйн байнгын хорооны өнөөдрийн хуралдаанаар хэлэлцэх асуудал дууссан тул хуралдаан хаасныг мэдэгдье. Баярлалаа гишүүддээ.

